
Broj: T18 0 KT 0017945 24 
Brčko, 11.12.2025. godine 
 

Optužnica potvrđena dana 15.12.2025. godine 
 

Na osnovu člana 35 stav (2) tačka z) i člana 226 stav (1) Zakona o krivičnom 
postupku Brčko distrikta BiH, p o d i ž e m: 
 

O P T U Ž N I C U 
 

 Protiv:  
 
 M.O.,  rođen 1995. godine u mjestu Šićki Brod, Tuzla,  
 
Što je: 
 

1. Dana 03.09.2024. godine u Brčkom, u ulici Petra Kočića, u blizini benzinske pumpe 
„Karamujić“, s namjerom pribavljanja protivpravne imovinske koristi prodajom 
opojne droge, svjestan da je „Amfetamin“ tzv. „speed“ psihotropna supstanca, te da 
je građanima zabranjeno nabavljanje, držanje i prodavanje supstanci propisom 
proglašenih opojnim drogama, što je i htio, neovlašćeno nabavljao i radi prodaje 
držao psihotropnu supstancu „Amfetamin“ tzv. „speed“, koji je pod rednim brojem 
1. na Listi psihotropnih supstanci u tabeli II - Supstance i biljke pod strogom 
kontrolom proglašen psihotropnom supstancom, čiji promet i držanje su zabranjeni 
članom 4. i 20. Zakona o sprečavanju i suzbijanju zloupotrebe opojnih droga, pa je 
tako navedenog dana, u platnenoj crnoj torbici, neovlašćeno, radi prodaje, držao 
jednu PVC vrećicu, na vrhu zavezanu u čvor, u kojoj se nalazilo deset prozirnih PVC 
paketića, u kojima se nalazila psihotropna supstanca „Amfetamin“ tzv. „speed“, 
ukupne neto mase 27,860 grama, koje je namjeravao prodati A.M., po cijeni od 
100,00 KM, u čemu je spriječen od strane policijskih službenika Odsjeka za 
organizovani kriminal i zloupotrebu opojnih droga Policije Brčko distrikta BiH, koji 
su,  u skladu sa odredbom člana 64 stav (1) i (3) Zakona o krivičnom postupku 
Brčko distrikta BiH izvršili njegov pretres,  

 
dakle, neovlašćeno nabavio i radi prodaje držao supstancu propisom proglašenu 

psihotropnom supstancom, 
 

2. Dana 5.9.2024. godine, oko 22.30 časova, u ul. Stevana Mokranjca, Brčko distrikt 
BiH, prethodno dogovorivši s A. M. da isti dođe na fudbalski stadion, kako bi mu na 
tom mjestu predao narkotička sredstva, te kada je A.M. to i učinio, tada je svjestan 
da mu svojim rukama i nogama, može nanijeti tjelesne povrede, a što je i htio, više 
puta zatvorenom pesnicom udario istog u predjelu glave, nanijevši mu tako laku 
tjelesnu povredu u vidu nagnječno - razderne rane na potiljačnom dijelu glave, kao i 
dvije nagnječno – razderne rane, jedna na lijevoj, a druga na desnoj strani tjemenog 

dijela glave, te potres mozga, kojom prilikom ga je oborio na tlo, gdje mu je 
udarcem nogom nanio povredu u vidu krvnog podliva u području lijeve pazušne 
jame,  
 
dakle, drugog lako tjelesno povrijedio,  
 

3. Dana 12.9.2024. godine u Brčkom, u ulici Braće Ćuskića broj 10, u prostorijama 
trgovačkog centra „Bingo“ d.o.o, s namjerom pribavljanja protivpravne imovinske 
koristi prodajom opojne droge, svjestan da su „Cannabis Sativa L“ tzv. „marihuana“ i 
„Amfetamin“ tzv. „speed“ opojne droge i psihotropne supstance, te da je građanima 
zabranjeno nabavljanje, držanje i prodavanje supstanci propisom proglašenih 
opojnim drogama, što je i htio, suprotno odredbi člana 4, 19 i 20 Zakona o 
sprečavanju i suzbijanju zloupotrebe opojnih droga BiH, neovlašćeno nabavljao i 
radi prodaje držao opojnu drogu „Cannabis Sativa L“ tzv. „marihuanu“, koja je pod 
tačkom 13. na Listi opojnih droga u tabeli I Zabranjene supstance i biljke, 
proglašena opojnom drogom i „Amfetamin“ tzv. „speed“, koji je pod rednim brojem 
1. na Listi psihotropnih supstanci u tabeli II - Supstance i biljke pod strogom 
kontrolom, proglašen psihotropnom supstancom, pa je tako navedenog dana, 
neovlašćeno, radi prodaje, u crnoj platnenoj torbici držao jedan prozirni PVC 
paketić u kojem se nalazila opojna droga „Canabis Sative L“ neto mase 0,375 grama 
i jedan žuti PVC paketić u kojem se nalazila opojna droga „Canabis Sative L“ neto 
mase 0,196 grama, te dva prozirna PVC paketića u kojima se nalazila opojna droga 
„Amfetamin“ tzv. „speed“ neto mase 7,832 grama i 10,553 grama, jedan pronađen u 
lijevom džepu pantalona, a drugi u crnoj platnenoj torbici, koje je namjeravao 
prodati A.M. po cijeni od 200,00 KM, u čemu je spriječen od strane policijskih 
službenika Odsjeka za organizovani kriminal i zloupotrebu opojnih droga Policije 
Brčko distrikta BiH, koji su, u skladu sa odredbom člana 64 stav (1) i (3) Zakona o 
krivičnom postupku Brčko distrikta BiH, izvršili njegov pretres,   

 
dakle, neovlašćeno nabavio i radi prodaje držao supstance propisom proglašene 

opojnim drogama i psihotropnim supstancama, 
 

čime je pod tačkama 1. i 3. učinio produženo krivično djelo Neovlašćena 
proizvodnja i stavljanje u promet opojnih droga iz člana 232 stav (1) Krivičnog zakona 
Brčko distrikta BiH u vezi sa članom 55 istog zakona, a pod tačkom 2. krivično djelo 
Laka tjelesna povreda iz člana 170 stav (1) istog zakona,  

 
[...] 

_________________________________________________________________________________ 
**Ovom objavom ne prejudicira se ishod krivičnog postupka i ne narušava princip presumpcije nevinosti. 

Svako se smatra nevinim dok se pravosnažnom presudom ne utvrdi njegova krivica.** 

 
  


